
Val Müstair – vallada rumantscha al sidost dal Grischun
� La Val Müstair è ina vallada al si-
dost dal Grischun, dapi il 2009 era 
vischnanca politica, sortida da la fusi-
un da las anteriuras vischnancas poli-
ticas da Tschierv, Fuldera, Lü (cun Lü-
sai), Valchava, Santa Maria en Val 
Müstair e Müstair. La Val Müstair ap-
partegna linguisticamain a l’intschess 
dal vallader, il dialect sa numna jauer.
Il Rom che percurra la val sbucca a 
Gluorn en l’Adisch. La Val Müstair cum
piglia era la Val Mora; ella s’extenda dal 
Pass dal Fuorn fin al cunfin talian tranter 
Müstair e Tuer ed ha ina lunghezza da 26 
km ed ina surfatscha da ca. 200 km². 
1850 1483 abitants; 1900 1505; 1950 
1787; 2000 1605.

Perscrutaziuns archeologicas exequi
das en la claustra da Müstair han mess a 
la glisch ina chasa cun colonnas dal temp 
da bronz e relicts d’ina culegna romana. 
L’istorgia retrodatabla da la Val Müstair 
iniziescha cun la fundaziun da la claustra 
da Müstair en il davos quart dal 8avel 
tschientaner ch’ha marcà fermamain il 
svilup da la val. En il 12avel tschientaner 
è ella vegnida colonisada a partir da Mü
stair cun culegnas stablas. Dal 1170 da
tescha la chaplutta da Sancte Mariae in 
Silvaplana, erigida en l’aclaun odiern da 
Sielva, da ca. l’onn 1230 in ospizi a Sta. 
Maria. Il 1290 è menziunada la cumi
nanza d’abitadis da Sta. Maria sco com-
mune. L’ulteriura colonisaziun ed urba
risaziun da la val fin al Pass dal Fuorn è 
vegnida promovida era dals uvestgs da 
Cuira. L’impurtanza dals pass en Vuclina 
(Umbrail), a Livign (Alpisella) ed a 
Schanf en l’Engiadin’Ota (Chaschauna) 
è creschida successivamain. Il 1239 èn at
testadas ina fiera a Müstair (emprima do
cumentaziun) ed ina fabrica cun export 
da ponn grisch. A partir dal 14avel 
tschientaner è cumprovada per la part in
terna da la val in’industria da minieras. 
Entaifer la Lia da la Chadé, a la quala la 
Val Müstair era s’unida il 1367, ha furmà 
la val duas mesas dretgiras autas, quella 
da Sur Chalavaina e quella da Suot Cha
lavaina che cumpigliava era las vischnan
cas dal Vnuost Superiur. Il lieu da dretgi
ra era Müstair. La Val Müstair è vegnida 
sblundregiada e devastada da truppas 
austriacas avant e suenter la Battaglia a la 
Chalavaina (1499). La refurmaziun è 
vegnida introducida baud en Val Mü
stair: entant che las tschintg anteriuras 
vischnancas da Sta. Maria fin a Tschierv 
han acceptà la nova cretta gia enturn il 
1530, è l’anteriura vischnanca monasti
ca da Müstair restada catolica. Dal 1620 
fin il 1635 (vul dir durant ils Scumbigls 
grischuns) è la val vegnida occupada al
ternantamain da truppas austriacas, fran
zosas e spagnolas. Il 1728 ha l’uvestg da 
Cuira vendì la Val Müstair per 21 000 
rentschs a l’Austria, il 1762 han las Trais 
Lias sfurzà sia recumpra per il medem 
import. Il 1798–99 han truppas austria
cas e franzosas occupà danovamain la val. 
Durant la helvetica è quella vegnida in
corporada al district d’En. Cun la nova 
Constituziun chantunala grischuna dal 
1854 ha obtegnì la Val Müstair il status 
d’in agen circul e district dal Grischun, e 
las sis vischnancas èn daventadas politi
camain autonomas. L’electrificaziun è 
succedida a partir dals 1912. A l’occasiun 
da la refurma giudiziala dal chantun Gri
schun (2001) è ella vegnida attribuida 
sco agen circul al district d’En. Dal 
1870–72 ha la val survegnì cun l’ampli
ficaziun da la via dal Fuorn ina meglra 
colliaziun cun il rest da la Svizra, cun il 
schlargiament da la via da l’Umbrail 
(averta il 1901) in meglier access en Vu
clina. Il project d’ina viafier sur il Fuorn 
(propagà da l’industrial e banchier turi
tgais Adolf GuyerZeller a l’entschatta 
dal 20avel tschientaner) n’è betg vegnì 
realisà. En l’agricultura predomineschan 
l’allevament da muvel e l’economia da 
latg sper la cultivaziun da graun. A partir 
dals onns 1960 è sa sviluppà en Val Mü
stair in turissem en accord cun la natira. 
La cuntrada per gronda part intacta (sal
vament dal Rom, cumpart al Parc Naziu
nal Svizzer, revitalisaziun dal Rom 2003–

06) porscha numerusas pussaivladads da 
viandar e l’installaziun moderada d’im
plants da skis a Minschuns/Tschierv atti
ra era turists d’enviern. Sper il mastergn 
tradiziunal e l’impurtanta industria da 
mobiglia èn sa stabilids en ils onns 1970 
surtut a Müstair divers manaschis indu
strials ed interpresas da servetsch, effec
tuond in augment da pendularis dal 
Vnuost. Il 1973 è vegnida fundada la 
Corporaziun Regiunala Val Müstair. Il 
2003 è naschida l’idea da concepir la val
lada sco reservat da biosfera. A Valchava 
sa chatta la Biblioteca Jaura (biblioteca 
da vallada) ed il Museum Chasa Jaura 
(museum da vallada), a Müstair il mu
seum claustral. Part da la populaziun da 
lingua rumantscha: 2000 74,1 % / 86,4 
% (meglra lingua / tuttas indicaziuns).

Paul Eugen Grimm

Pass dal Fuorn
Passagi a 2149 m che maina da Zernez en
l’Engiadina Bassa tras il Parc Naziunal
Svizzer a Tschierv en Val Müstair, istoric
Cuolm d’Fuldera, tudestg Ofenpass. Im
purtanta colliaziun ostvest. Il Pass dal
Fuorn sbucca directamain da l’Engiadina
Bassa en la veglia Via Claudia (Pass da
Raisch) e cunquai en la ruta classica per
Vaniescha. L’ospizi vegn numnà Süsom
Givè. Il num Fuorn deriva dal latin fur-
num, rumantsch furn (da luentar), fun
daria, e renviescha, sco il num local Ful
dera, a l’intensiva industria da minieras

pratitgada en questa regiun durant il
temp medieval tardiv. Enturn il 1499
vegniva il Fuorn, frequentà gia en temps
preistorics, numnà pass uff Faldieren.

L’impurtanza strategica da quest pas
sagi en la Currezia è probablamain stada
in dals motivs per la fundaziun da la
claustra da Müstair enturn l’onn 800. Ad
Il Fuorn, a Buffalora ed a Sassalb avev’ins
erigì simpels albierts il 1490 respectiva
main il 1539. In’emprima regulaziun da
l’organisaziun dal traffic sur il Fuorn da
tescha dal 1544. A l’entschatta dal temp
modern existiva, sper il traffic da sauma,
era gia in traffic da chars sur il Fuorn. Vers
il nord vegniva transportà tranter auter
graun, vin, fier, arom e sal. En la cunve
gna tranter il cumin d’Engiadin’Ota, re
sponsabel per las relaziuns da traffic, ed il
vischinadi da Zernez, è quest ultim s’obli
gà da mantegnair la via sur il Fuorn fin al
cunfin territorial dal pass e da tegnair
quella averta era durant l’enviern. Per re
cumpensa ha Zernez obtegnì il dretg
d’incassar ina taxa da transport. Il 1563
han il cumin d’Engiadin’Ota ed il vischi
nadi da Tschierv stipulà in contract su
megliant per ina durada da 20 onns, te
nor il qual ils da Tschierv èn s’obligads da
transportar la martganzia da Sta. Maria
fin Süsom Givè. Tranter il 16avel ed il
19avel tschientaner ha il Fuorn giugà ina
rolla marginala en cumparegliaziun cun
ils passadis nordsid principals dal Gri
schun (Güglia, Set, Spleia).

Fin en la segunda mesadad dal 19avel 
tschientaner circulava il traffic sur il Fu
orn sin ina simpla via da sauma e per 
chars da duas rodas. In’emprima ampli
ficaziun da la via dal Fuorn ha permess a 
partir dal 1864 d’installar in curs postal 
regular per il transport da persunas cun 
charrotschas stretgas che circulavan la 
stad trais giadas l’emna da Müstair a Zer
nez e viceversa. Suenter che la Confede
raziun era sa declerada pronta da suste
gnair pliras vias alpinas sco implants 
d’impurtanza militara, è la via dal Fuorn 
vegnida amplifitgada il 1870–72 da Zer
nez fin al cunfin svizzer tranter Müstair e 
Tuer. Il 1922 ha la posta mess en circula
ziun ils emprims autos postals, ils emp
rims onns mo durant trais mais, il 1927 
durant in mez onn ed a partir dal 1934 
durant l’entir onn. A partir dal 1906 ha 
in comité planisà la construcziun d’ina 
viafier a binari stretg da Zernez sur il 
Fuorn, cun colliaziun a la Viafier dal 
Vnuost. Il 1909 ha la Confederaziun ap
provà il project, per mancanza da daners 
en ils onns da guerra e da crisa economi
ca n’ha quel dentant betg pudì vegnir rea
lisà. Martin Bundi

Pass da l’Umbrail
Passadi a 2501 m che maina da Sta. 
Maria en Val Müstair a Buorm en Vucli
na, tudestg Umbrailpass, numnà era 
Wormserjoch. Ultra da la colliaziun di
recta sur l’Umbrail ha existì en il temp 
medieval l’uschenumnada Strada impe
riala, ina ruta bain frequentada che ma
nava da Sta. Maria sur la Val Vau e la Val 
Fraele a Buorm. En il 16avel tschientaner 
durava il viadi sur la Val Fraele 25 uras, 
quel sur l’Umbrail, pli malsegir, 22 uras. 
Il 1452 ha utilisà ina delegaziun austria
ca l’Umbrail sin ses viadi a Com, Milaun 
e Roma ed il 1496 ha ina truppa da l’im
peratur Maximilian traversà il pass. Vers 
il nord vegniva transportà graun e vin, 
vers il sid surtut sal dad Alla. In contract 
stipulà il 1737 tranter la Val Müstair e sis 
stradins reglava l’avertura da la via fin a 
l’Umbrail durant il temp d’enviern. Dal 
1795 datescha ina cunvegna tranter la 
Val Müstair e Buorm areguard il mante
gniment da la via sur la Val Fraele e la 
construcziun d’ina ustaria a Plazzetta. Il 
1901 han ins construì cun subvenziuns 
federalas e chantunalas la via charrabla da 
Sta. Maria fin a l’Umbrail, cun access a la 
via dal Stielva, schlargiada gia 75 onns pli 
baud. L’emprim è vegnì frequentà l’Um
brail cun char e chaval e cun charro
tschas, a partir dal 1925 era cun autos. La 
via nova realisada il 1901 satisfa en gene
ral anc adina a las pretensiuns dal traffic 
modern. Martin Bundi

Rom
Flum che percurra la Val Müstair, tudestg 
Rambach. Dals 25 km lunghezza dal 
Rom sa chattan 18 km sin territori gri
schun. Il Rom nascha al sidost dal Pass 
dal Fuorn a Tschierv e sbucca a Gluorn 

en l’Adisch. El è vegnì explotà tranter il 
1922 ed il 1958 a Tschierv per producir 
electricitad. La noziun, attestada il 1289, 
è probablamain preromana. Il Rom ri
stga permanentamain d’inundar las cu
legnas e cultiras, oravant tut a Valchava. 
A Puntvila, in aclaun situà a la riva dal 
Rom tranter Müstair e Tuer, sa chattavan 
la crusch da cunfin e l’anteriur lieu d’exe
cuziun da la dretgira da la Val Müstair.

Adolf Collenberg

Parc Naziunal Svizzer (PNS)
Reservat natiral situà sin territori da
l’Engiadina Bassa (vischnancas da Zer
nez, Lavin, Scuol), da l’Engiadin’Ota
(vischnanca da Schanf ) e da la Val Müs
tair (vischnanca da Valchava, oz fracziun
da la vischnanca da Val Müstair), cun ina
surfatscha da 172 km². Cun l’industria
lisaziun creschenta a la fin dal 19avel
tschientaner èn s’augmentads era en
Svizra ils quitads per la natira e ses ave
gnir. Il boom da construcziun, inizià
enturn il 1900, ha provocà in clom
d’alarm dals protecturs da la natira. Il
1907 ha la Société de physique et d’his
toire naturelle genevrina supplitgà il
Cussegl federal da determinar e separar
territoris protegids en las Alps. A medem
temp ha lantschà la Societad svizra da las
scienzas natiralas (SSN), cun lur presi
dent Fritz Sarasin da Basilea, in project
per in parc naziunal svizzer. Il reservat
dueva vegnir suttamess a prescripziuns
da protecziun severas e liberà da func
ziuns da recreaziun e da divertiment
(cuntrari al sistem nordamerican). Il
1909 ha la SSN stipulà l’emprim con
tract da fittanza cun la vischnanca da
Zernez per la Val Cluozza, e per pajar ils
tschains ed ulteriurs custs è vegnida fun
dada il medem onn la Societad svizra per
la protecziun da la natira (dapi il 1997
Pro Natura). Tenor conclus dal prim
d’avust 1914 purtava la Confederaziun
ina part da la responsabladad. Ella ha en
pli obtegnì l’autorisaziun da concluder
contracts da fittanza e da star bun per la
summa da fittanza. L’emprim surveglia
der superiur dal PNS è daventà Steivan
Brunies il 1914. En il reservat vegn pre
servada la fauna e la flora da mintga in
fluenza umana (directa) ed ils mida
ments vegnan registrads scientificamain.
Il PNS ha cuntanschì sia grondezza
odierna il 1961. Il 1968 ha ina funda
ziun da dretg privat erigì ina Chasa dal
PNS sco center d’infurmaziun, remplaz
zada il 2008 tras il nov center d’infurma
ziun dal PNS. Il 1981 ha il Parlament fe
deral cedì la responsabladad ad ina fun
daziun da dretg public, survegliada da la
cumissiun federala dal PNS. Cuntrari al
temp da fundaziun han chaschunà il
traffic d’autos sur il Fuorn e las Ovras
electricas dal Spöl novas intervenziuns
en la cuntrada dal PNS. Per quel motiv
han las autoritads dal PNS empruvà
d’engrondir dal 1996–2000 il territori
dal PNS cun ina zona circumdanta par
zialmain protegida e d’integrar singulas
cuntradas en la zona centrala, per exem
pel il 2000 la cuntrada autalpina dals lais
da Macun (vischnanca da Lavin). Suen
ter che la vischnanca da Zernez aveva
dentant refusà da conceder al PNS la zo
na circumdanta previsa, n’èn ils plans
d’expansiun betg pli vegnids persequi
tads. Sin iniziativa da la Pro Natura han
diversas regiuns lantschà dapi il 2000
projects per parcs natirals regiunals. Da
quels èn en planisaziun il Parc naziunal
dal Locarnese (2002) ed il Parc Adula
(2003). Martin Bundi

Val Müstair: sguard vers Valchava e Fuldera; davosvart il Pass dal Fuorn. FOTO: DIGIFLEX / PIXELIO

Santeri e baselgia da la claustra da Müstair. FOTO: PD

